Telegram: Maktablar uchun hujjatlar

Tadbir o‘tkaziladigan joy sharlar va gullar bilan bezatilgan. Sahnada Zulfiyaxonim portreti. Atrofida shoira va turmush o‘rtog‘i Hamid Olimjon, farzandlari — Hulkar va Omon, nabirasi Ulug‘bek bilan tushgan rasmlari. She’rlari tushirilgan rangli bukletlar.

 (Musiqa sadolari ostida qo‘llarida sharlar bilan 4- sinf o‘quvchilari sahnaga chiqadilar).
Boshlovchi (4- sinf o‘qituvchisi): — Assalomu alaykum, aziz mehmonlar, mehri ziyoga limmo-lim ustozlar! Bilimga tashna bolajonlar! O‘zbekiston xalq shoirasi, taniqli   jamoat va davlat arbobi Zulfiyaxonim Isroilova tavalludi​ning 100 yillik qutlug‘ sanasi munosabati bilan siz azizlar bilan diydor ko‘rishib turganimizdan xursandmiz!

O‘zbekiston Respublikasi Preziden​tining 2015- yil 31- oktabrdagi «Zulfiyaxonim tavalludining 100 yilligini nishonlash to‘g‘risida»gi qaroriga muvofiq, bu kun 4- sinf o‘quvchilari bayram tadbiri uyushtiradilar.

O‘quvchi:  

Go‘zal gulbahorning ilk kunlarida,

Isroil Degrezning   xonadonida

Qizaloq tug‘ildi — buyuk shoira,

Qorako‘z, chiroyli, sho‘x-

Ismin atadilar Zulfiyaxon deb,

Qoshida yaltirar   oltinsifat zeb.

Qizaloq qo‘lidan tushmasdi

                                   qalam,

Qog‘ozda aks etar shodlik va  

Boshlovchi: — O‘z she’rlari, balki butun hayoti bilan o‘zbek ayolining ma’naviy qiyofasini namoyon etgan shoiramiz Zulfiyaxonim hayoti va ijodiga nazar tashlaymiz. (Sahnadagi ekranda Zulfiyaxonim oilasi, xonadoni, farzandlari tasvirlangan slaydlar   namoyish etiladi).
1- o‘quvchi: — Shoiraning otasi Isroil Degrez yetti farzand ko‘rdi va kenjasiga Zulfiya deb ism qo‘ydi.

2- o‘quvchi: — Zulfiya Isroilova   xalqimizning atoqli va   ardoqli vakili, O‘zbekiston xalq shoirasi, shuningdek, «Nilufar» va Javoharl’al Neru nomidagi xalqaro mukofotlar sohibasidir.

3- o‘quvchi: — U 1915- yili 1- martda Toshkent shahrining qadimiy Degrez mahallasida tavallud topgan.

4- o‘quvchi: — Zulfiyaxonimning bolalik chog‘lari po‘lat tafti anqigan xonadonda o‘tdi. U doshqozon atrofida bezovta yurgan otasining ortidan ergashib, «Dada, menga qo‘g‘irchoq yasab bering!» deb iltimos qilardi.

5- o‘quvchi: — Shoiraning onasi Xadicha aya qanchadan qancha qo‘shiq va afsonalarni, doston va ertaklarni bilardi.

6- o‘quvchi: — Zulfiyaxonim 1996- yil 1- avgustda 81 yoshida vafot etdi.

Boshlovchi Zulfiyaning «Amudan keldim» she’ridan parcha o‘qiydi:

Umr uzun karvon, yelkada yuki,

Goh xira, goh yorug‘, tonglardan o‘tar.

Shu karvon yo‘lida, bir azim daraxt

Baland shoxlari chirmashib o‘sar.

(«Yuragimga yaqin kishilar» sahifasida o‘quvchilar uning turmush o‘rtog‘i Hamid Olimjon haqida gapiradilar). 
1- o‘quvchi: — Zulfiyaxonim uchun Hamid Olimjon nafaqat umr yo‘ldosh, do‘st, balki ijodiy taqdirida mislsiz ahamiyatga ega inson bo‘lgan.

2- o‘quvchi: — Buyuk shoir va nodir insoniy fazilatlar sohibi — Hamid Olimjon Zulfiyaga hamma narsada o‘rnak bo‘ldi.

3- o‘quvchi:
Zulfiya ko‘nglini Hamidga soldi.

Go‘zal hayot zavqin diliga soldi.

Lek shodligi cho‘zilmay yiroq,

O‘rnini qopladi, ayriliq, firoq.

4- o‘quvchi: — Hamid Olimjon 1944- yil 3- iyulda yo‘l-transport hodisasi oqibatida halok bo‘ladi. Biroq Zulfiyaxonim uning yorqin xotirasi bilan muhabbatiga sodiq qolib, ijod qilishda   davom etadi.

(Zulfiyaning «Lolaqizg‘aldoq» she’ri asosida sahna ko‘rinishi namoyish etiladi. Sahna lolaqizg‘al​doqlar maketi bilan bezatiladi). 
1- o‘quvchi:
Ona turgan xonaga,

Qizi kirdi, yugurib.

Go‘yo sig‘may olamga,

Dedi, shoshib-ko‘pirib.

2- o‘quvchi:    

Oyijonim, tez yuring!

Ko‘rsataman qiziq gul,

Hurriyatning tomini,

Lola qoplabdi butkul.

3- o‘quvchi (ona timsolida):
Bilmayman, jonim qizim,

Onasidan so‘ranglar.

Ruxsat bersa, chiqing-u,

Ko‘zingizga qaranglar.

Boshlovchi: — Zulfiyaxonim farzand​lari Hulkar va Omonga, nabirasi Ulug‘bekka bag‘ishlab ham she’rlar yozgan. (Farzandlari, nabirasi haqida film namoyish etiladi va o‘quvchilar shoiraning ular haqidagi she’rlaridan parcha o‘qiydi).
1- o‘quvchi:  

«Kapalak»
Hulkar degan qizchaman.

Gul ichida o‘saman.

Ko‘kda uchsa kapalak,

Yo‘llarini to‘saman…

2- o‘quvchi (Hamid Olimjonning o‘g‘li Omonga bag‘ishlagan she’rini o‘qiydi):
Ukam bor edi Omon,

Jonlari jonimga jon.

Yurt bo‘lsin omon-omon,

Yayraganimda…

3- o‘quvchi (Zulfiyaning nabirasi Ulug‘bekka bag‘ishlagan «Nevara» she’ridan parcha o‘qiydi):

Nevaram quyunday otilib kirib,

Qalamim tagidan qog‘ozni yular.

Damda varrak yasab, ko‘kka uchirib,

Izidan qop-qora ko‘zlari yurar…

(Shu vaqtda bir o‘quvchi chiqib oldindan yasab qo‘yilgan varrakni uchiradi. Barcha qarsak chaladi).
Boshlovchi: — Zulfiyaxonim tabiat, tong kuychisi. U hayotni tarannum etgan.

(Ekranda ona yurtimiz O‘zbekiston, bahor fasli, tabiat go‘zalliklari haqida lavhalar namoyish etiladi).
«Mening Vatanim»
1- o‘quvchi: Men erkin Vatanda qushdayin ozod,

Emin-erkin o‘sdim, undim,

Shu hayotda cheksiz quvnoqman,

                                 ham shod,

Butun borlig‘imni shunga

                                 yo‘lladim.

2- o‘quvchi: (Bahoroy libosida chiqadi).
«Bahor»
Havo ko‘m-ko‘k, unda yo‘q

                                     g‘ubor,

Quyosh nurin behad sochadi.

Yerda ajib to‘lishib bahor,

Har kun yangi chehra ochadi.

«Yomg‘ir»
3- o‘quvchi: 
Yomg‘ir, sen tabiat sahiy farzandi,

Menga ko‘rsat yo‘l.

San’ating sevadi yer-u ko‘k

                                     gardin,

Ezguliging mo‘l.

4- o‘quvchi: («Shalola» she‘ridan parcha). 
Mehnat bergan oltin shodlikday,

Otilib toshadi shalola.                  

Shovqini ilhomdan yorliqday,

Yurakda ko‘tarar tarona.

Boshlovchi: — Ona! Ona muqaddas va buyuk zot. U bir qo‘li bilan beshikni, ikkinchi qo‘li bilan dunyoni tebratadi. Ona qalbi —insoniyat qalbi. Uning hayajonli tuyg‘ularida buyuk ishonch bor. Zulfiyaxonim ona, ham sadoqatli ayol siymosini madh etib, ko‘plab she’rlar yozgan.

1- o‘quvchi:
«Mening mehri​bon onaginam»
Onam, mening mushfiq, mehribon

                                       onam,

Qalbimda ovozing,

                       o‘zing qayerda!?

Quyosh og‘ushiga solganmi olam,

Shu’laday odiming qaysi asrda?

2- o‘quvchi:
«Bizning onalar»
Kim tanimas bizning onalarni?

Siz qayda sezmaysiz issiq nafasin?

O‘lchab bo‘larmikin ona mehrini,

Tugatib bo‘larmi aytib qissasin?

Boshlovchi: — Shoira Zulfiya Oybek, G‘afur G‘ulom, Abdulla Qahhor, Mirtemir kabi shoirlar bilan mushoiralar o‘tkazar edi. Ular she’rlarini tinglab, zavqqa to‘lardi. Zulfiyaxonim haqida ular ham katta ehtirom bilan ta’rif bitganlar.

(O‘quvchilar shoirlar rasmlari va nomlari yozilgan plakat bilan chiqadilar. Ular haqida film slaydda namoyish etiladi. Mayin kuy taraladi).
1- o‘quvchi G‘afur G‘ulomning   «Zulfiyabegimga» she‘ridan parcha o‘qiydi:

Umrlarcha davom etsin,

                   Vatan ufqida parvozing,

Zamon aksi sadosidek,

                jaranglab tursin ovozing.

Asrlarning nidosi yangragan

                har parda satringkim,

Hayotiy shoshmaqomlardir

            yurak zarbiga teng sozing.

2- o‘quvchi Erkin Vohidovning «Vafo» poemasidan parcha o‘qiydi:

Meni barhayotsan,

Deding, shoiram.

Yorug‘ dunyodagi,

Hayotim o‘zing…

3- o‘quvchi Hamid G‘ulomning   «Iltijo» she’ridan parcha o‘qiydi:

Shahar markazida ko‘rkam bir

                                   uy bor,

To‘rt tomon xiyobon, gullar doira.

Bu yerda yashashni etmish ixtiyor,

Ardoqli bir inson, buyuk shoira.

4- o‘quvchi Gulchehra Jo‘rayeva​​​ning «Eng yaqin yulduz» she’ridan parcha o‘qiydi:

Eng yuksak, eng yorqin, eng yaqin

                                   yulduz,

Ko‘kning zuhrosi-yu, she’r

Ikkingiz egizak bir yolqinli so‘z,

Mangulikning sevgan juft madhiyasi.

Boshlovchi: — 1999- yil 10- iyulda O‘zbekiston Respublikasi Prezidentining «Zulfiya» nomidagi Davlat mukofoti ta’sis etilishi bir o‘zbek ayoli uchun ko‘rsatilgan katta ehtiromdir. Butun dunyoda yagona bo‘lgan ushbu mukofot yurtimizdagi iste’dodli qizlarimizning adabiyot, san’at, fan, madaniyat va ta’lim sohasida erishgan muvaffaqiyatlari uchun berilmoqda. Zulfiyaxonim izdoshlari yurtimiz nomini ulug‘lab kelmoqdalar. Biz ham mana shunday Zulfiyaxonim izdoshlarini davramizga taklif qilganmiz.

( (Multimediada poytaxtimizda Zulfiyaxonim xotirasiga bag‘ishlab o‘rnatilgan haykal ko‘rsatiladi). 
Boshlovchi: — Ha, hayot har qancha qiyinchiliklarga duchor etsa ham, iroda, qat’iyat bilan kelajakka intilmoq va yorug‘ tuyg‘ular bilan qalbni to‘ldirmoq kerak. Shundagina inson o‘z umrini ezgu ishlar bilan bezashi, shon-sharaf, e’zoz topishi mumkin.

Azizlar, Zulfiyaxonim she’rlari qalbimizda hamisha saqlanadi. Hayotni, go‘zallikni, tiriklikni, istiqbolni ulug‘lab yashashga da’vat etadi.

Barchangizga eng yaxshi tilaklar hamroh bo‘lsin!

(Tadbir musiqa sadosi ostida yakunlanadi). 
 
